
Hoofstuk  van  die  dag:  1
Timoteus 1
Ons weet dat die wet goed is as ’n mens dit op die regte
manier gebruik. (1 Tim 1:8)

Paulus praat hier van die regte manier van die wet gebruik.
Wat is dan die verkeerde manier? Dis om die wet te sien as ’n
stel reëls wat jou inperk en as ’t ware jou pret in die lewe
bederf: jy mag nie dít nie, jy mag nie dát nie. Alles is
verbode, en jy voel ingehok deur die wet. Paulus skryf in Kol
2:20-23 dat ons saam met Christus gesterf het en dus dood is
vir hierdie soort wettiese godsdiens.
Dís nie hoe God se wet bedoel is om te werk nie, as ’n tiran
wat alle vreugde uit die lewe weer nie. God se wet is daar,
juis sodat ons met vreugde kan leef, omdat dit ons beskerm
teen ’n lewenswyse wat ons kwaad kan aandoen (vers 9,10). Die
wet is nie soos drade wat ons inperk nie. Dis eerder kantlyne
wat vir ons aandui waar ons met oorgawe kan leef en die spel
van die lewe voluit kan geniet. Daarom noem Jakobus die wet
“die volmaakte wet wat ’n mens vry maak” sodat ons gelukkig
kan leef (Jak 1:25).

